
دبیت حەز ژ تە بکەم
هەرچەندە د گەشتا دەنگوباساندا نابێژیت:

عەسمان هەمی عەورە،
پەقین ژی دێ مە هەلواسیت

دبیت حەز ژ من بکەی،
هەرچەندە ئەڤە موعجیزەیە

وه رگێران ژ عەرەبی: پۆیێتیكا

بۆچی دێ 
ئەڤیندارا 

هەلبەستڤانەکێ 
سادەیێ وەکی 

من بی...؟

عەبدولعەزیم فنجان

قەدەر، دێ د لیستا خوە یا ڕەشدا من تۆمارکەت،
قەدەر دێ د لیستێن دیدا،

کەسەکێ دی بۆ تە هەلبژێریت.
کەسەک، زوی دێ ڤەگەریتە مالێ،

زەلامەک، کو دێ هندەک تشتان بۆ تە ئینیت، من نینن.
ژڤێ پێڤەتر نزانم،

کو شەڤ دێ من بریندارکەت و دێ ڤەگەرم،
دێ ل سەر تەختی ڕاوەستم،

دێ خوتبەکا توند خوینم و دێ حکومەتێ دەمە بەر قەسێن نە شیرین،
ژڤێ پێڤەتر نزانم،

دێ ب وەریسا نەبوونێ خوە ب بانێ برسێڤە هەلواسم.
ملێ من، دەزییەکا قەتیایە ل ڕۆژێن ڕەشەبایێ.

ژڤێ پێڤەتر نزانم،
دەمێ درەنگییا شەڤێ دهێمەڤە

تو د کوژییەکێ ژوورا خوە یا روونشتی،
سەحدکەیە وی وێنەی

داکو موعجیزەیەک رووبدەت،
ئەز دێ د وێنەیدا هێمە دەر

ب شکەستیڤە دهێمە دەر
دهێمە دەرێ و دێ وی وێنەی بژکینم

د ناڤ وێ تاریاتییێدا دێ ل تەنشت تە روینم
سەرێ خوە دانم ناڤبەرا هەردوو دەستێن تە
بۆچی ل جهێ من، دێ گرانییا هەبوونا من،

د ڤێ جیهانێدا هەلگری؟
بزاڤێ بکە تێبگەهی، ئەز ژ دەرڤەی یارییێمە.

چارەنڤێسێ تە ئەوە ژنەک بی،
ژنەک بی و بەس

ژنەک، ئەو ماف نەبیت حەز ژ هەلبەستڤانەکی بکەت.
هەلبەست پیاسەیە د ناڤ کەمیناندا،

هەلبەست ئاخەکە، ب ئەردهەژان هاتییە چاندن،
هەلبەست سەفەرەکا سەربەردایە.

هەلبەست کۆدەتایە دژی گیانی.
هەلبەست دیناتییە، هەلبەست ڕەشەبایە.

ئاخ... بۆچی حەز ژ هەلبەستڤانەکێ وەکی من دکەی؟
چونکی من چ نینن، هەتا ب سویاربوونا پایسکلێ ژی...

نەشێم بهێمە دەف تە!

من نە پاپۆر هەنە، نە ژی دەریا،
من بهۆستەکا ئەردی نینە، چونکی وەلاتێ من ژ هەسارەیەکا دوورە.

وەلاتێ من ژ نەخشەی هاتییە دزین.
وەلاتێ من، نە وەلاتێ منە.

هەرچەندە ئەز سۆمەریمە و ڕەنگێ دلێ من خەنەیی یە.
ئەز یێ سادەمە وەکی تەختێن ناڤ باخچەیان،

کو ب هاتنوچوونا خەلکی پیچەکێ دلخۆش دبیت.
وەکی وەلاتەکێ کوشتی،

وەکی وان قامیشێن ب تەپ و تۆزێن ژبیرکری، کیفکۆیی دبیت.
وەکی وی فانۆسی، کو هاڤێتبنە بنێ دەریایێ

ماسیگر و ئاڤ، ئەو ل وێرێ هێلابن
شرۆڤەکرنا خەونێن من زۆر یا ب زەحمەتە،

خەونان دبینم، خەونێن خوە ل سێدارێ بدەم،
چونکی تە هان ددەن بۆ خوەنیشاندانێ ل دژی یێ هە و وێ هە،

خەونێ دبینم حەز ژتە نەکم،
چونکی ژ نیزیکڤە حەز ژ تە دکەم،

ژ دوورڤە، ب عەشقاتە دهێمە سۆتن
خەونێ دبینم کەربێن تە ژ من ڤەدبن،

چونکی ئەز گەلەک زیرەک و نادیاربینم،
خەونێ دبینم د خەونێدا تە نەبینم،

هەدارامن ب تارمایی یێن تە ناهێت.
دەمێ ڕوهنبوونا سپێدەهیان د نیڤا شەڤێدا دەردکەڤیت،

دەمێ دبوری،
شەیتان و پەری پێکڤە دیوانان گرێ ددەن،

لێ ئەوا چێدبیت ئەوە، حەز ژ تە نەکەم.
چونکی ئەز وەسا یێ دروستبوویم،

ل گەل مەحالێ پێکڤە ل سەر ئێک سفرەیا نانی روینم،
ئەڤ چەندە، دێ خوداوەندان ل پەرستگەهان شەپرزە کەت

ئەڤە ژیانێ ل گەل مرنێ د ئێخیتە هەڤڕکییان،
ئەڤە دێ ژیانێ بۆ دەمارێن پەیکەران ڤەگەرینیت و هەسپ دێ ژ مەیدانێ کەتە غار،

ئەڤە دێ دەرگەهێ ژ کۆلەتییا دیواران قورتال کەت،
ئەڤە کلیلە، داکو حەسرەتان ژ بنداڤێن قفلێ ڕزگار بکەت،

ئەڤە دێ شیشەیێن پەنجەرەیان ژ تەپوتۆزێن خوە پاقژ دکەت
پاشی دێ تۆفانێن دویر دەستپێکەت.

بلوور دباریت.
لێ ئاخ... ئەڤە ناچێبیت،

هەتا عەشق ب کوشتنێ ب دووماهی دهێت.
ئەم بێ پەڕ و بالین و دفڕین.

ئەو نافڕن چونکی ئەو خودان بالن.
لێ ئەم ب هەمان ئەگەرێ دکەڤینە خوارێ،

هەردەم ئەو چاڤەڕێی مەنە،
هەردەم ل هیڤیێنە شاشییەکێ بکەین،

ئەو دڤی بابەتیدا شارەزانە.
شارەزایێ دانانا داڤانە،

شارەزایێ کۆلانا ئەوێ بیرێنە،
کو ئەم تێهنینە و ژێ ڤەدخۆین.

ئاخ... ئەڤە دێ ڕویدەت دەمێ من تو دڤێی،
دەمێ کونەک د دلیدایە،

کونەک د دلێ تەدا،
کونەک د دلێ مندا،

گوللەیەک ژی هەیە،
تشتەك نینە ئەوان دوو کونان ب دویریت،

بۆچی پتری من، خوین ژبەرتە دچیت؟
بۆ پتری من دمری؟

بۆچی؟
من تو نەڤێ، نە زۆر و نە کێم،

د ئەڤینییێدا زۆربوون نینە،
لێ دبیت گەلەک حەز ژ تە بکەم،

توژی ب زۆری بمری.
ئەز بێژم تو پەشیمانی، کو ئەڤە دێ روویدەت و ئەز یێ ل هیڤیا تە،

لێ تو نزانی،
ئەڤ ل دەفمن رویدا و تو ژی هەر ل هیڤیا منی،

ئەم هەردوو مەحکومین ب وێ چەندی؛
وی تەختی ژ خوهێن لەشێ خوە پاقژبکەین،

خوە ژ جەنگێ جیهانی ڤەکێشین،
ئەم خائینین،

مە نەدیار ئاشکراکرن،
مە ناڤونیشانێ وێ زانی،

مە ب ماچەکی تاریاتی کوشت.
ئەم د ئێک بەرەداینە و چ بەرەیێن دی نینن!

ژبەر هندێ دبیت حەز ژ تە بکەم و بەرەف دووماهییا خوەیا دژوار بچم،
توژی گەلەک بمری و ب دژواری بمری.




